
Trosolwg  
 
Bwriad yr ymarfer Galwad am Dystiolaeth hon yw casglu tystiolaeth fel rhan o’r Adolygiad 
Annibynnol o’r System Carchardai yng Nghymru a Lloegr. Mae’r Alwad am Dystiolaeth hon ar 

agor am chwe wythnos, o ddydd Iau 16 Gorffennaf tan 23.59 ddydd Llun 31 Awst 2026. 

Croesewir safbwyntiau gan bawb sydd â diddordeb yn y maes hwn. Gofynnir i ymatebwyr 

ystyried y materion a godir yn y ddogfen hon a darparu ymatebion i rai neu bob un o’r 

cwestiynau a ofynnir.  

Anogir ymatebwyr i gyflwyno tystiolaeth cyn gynted ag sy’n gyfleus. Bydd y Cadeirydd yn 

cyhoeddi canlyniad yr adolygiad i’r Dirprwy Brif Weinidog a’r Arglwydd Ganghellor, a gellir 

cyfeirio at y dystiolaeth hon, ei chrynhoi, ei dyfynnu a’i chyhoeddi ar-lein fel rhan o’r 

adroddiad cyhoeddedig terfynol ac unrhyw allbynnau cyhoeddedig cysylltiedig. Efallai y 

byddwn yn nodi sefydliadau sydd wedi ymateb, neu’n priodoli tystiolaeth i sefydliad, lle bo 

hynny’n briodol mewn dogfennau a gyhoeddir, ond ni fyddwn yn enwi unigolion penodol.  

I gyflwyno tystiolaeth, defnyddiwch y porth ar-lein canlynol:  

https://consult.justice.gov.uk/digital-communications/review-of-the-prison-system/    

Os nad yw ymatebwyr yn gallu cyflwyno tystiolaeth drwy’r porth ar-lein, gellir rhannu tystiolaeth 
hefyd â’r Adolygiad Annibynnol drwy e-bost yn 
IndependentReviewPrisonSystem@justice.gov.uk neu drwy lythyr at Prison System Review 
Secretariat Team, 102 Petty France, London SW1H 9AJ.   

Nid oes Asesiad Effaith wedi’i baratoi ar gyfer y papur hwn, gan mai ei bwrpas yw casglu 

tystiolaeth, yn hytrach na chyflwyno cynigion polisi i ymgynghori arnynt.  

Cyflwyniad 

Mae’r system carchardai yng Nghymru a Lloegr yn wynebu pwysau sylweddol a hirdymor. 

Mae twf poblogaeth, ystâd sy’n heneiddio, trais, hunan-niweidio, bygythiadau i ddiogelwch 

sy’n esblygu a heriau’r gweithlu wedi cyfuno i roi straen cynyddol ar y system. Ar yr un pryd, 

mae newidiadau mewn cymdeithas, technoleg a phatrymau troseddu yn golygu bod gofyn i 

garchardai fodloni gofynion sy’n wahanol iawn i’r rhai a wynebwyd pan gynlluniwyd llawer o’r 

system bresennol.  

Yn ystod y blynyddoedd diwethaf, mae’r system carchardai wedi gweithredu dan bwysau 

sylweddol. Mae cyfyngiadau capasiti wedi golygu bod angen gweithredu ar frys i gynnal 

gweithrediad y system cyfiawnder troseddol ehangach, ac mae carchardai wedi parhau i 

reoli poblogaethau cynyddol gymhleth sydd ag anghenion amrywiol. Cymerwyd camau 

pwysig i sefydlogi’r system, ond mae llawer o’r heriau hyn yn parhau a bydd angen atebion 

hirdymor.  

Mae nifer o ffactorau’n ysgogi’r pwysau hyn. Mae’r galw am leoedd mewn carchardai, 

proffiliau carcharorion sy’n newid, heriau’r gweithlu, cyflwr yr ystâd, esblygiad troseddau 

difrifol a chyfundrefnol, datblygiadau technolegol a thueddiadau cymdeithasol ac 

economaidd ehangach i gyd yn dylanwadu ar allu carchardai i weithredu’n ddiogel ac yn 

effeithiol.  

Mae gan garchardai rôl ganolog o ran diogelu’r cyhoedd, cosbi a sicrhau cyfiawnder, ochr yn 

ochr â chefnogi adsefydlu, lleihau aildroseddu a helpu i atal mwy o bobl rhag dioddef 

troseddau. Mae gan effeithiolrwydd y system carchardai oblygiadau nid yn unig i’r rheini sy’n 

byw ac yn gweithio mewn carchardai, ond i gymunedau, trethdalwyr a’r system cyfiawnder 

troseddol ehangach.  

Mae’r Dirprwy Brif Weinidog a’r Arglwydd Ganghellor wedi comisiynu’r adolygiad annibynnol 

hwn i roi cyfle i edrych ar ddyfodol y system carchardai yn y tymor hir. Bydd yn ystyried y 

newidiadau sydd eu hangen i’r system carchardai yng Nghymru a Lloegr dros y pump i 15 

mlynedd nesaf i sicrhau cynaliadwyedd, diogelwch a chadernid hirdymor y system. Bydd yr 

adolygiad yn archwilio’r dystiolaeth, yn adeiladu ar adolygiadau blaenorol, yn defnyddio 

arferion gorau a phrofiad rhyngwladol, ac yn ystyried sut y gallai arloesedd, technoleg a 

ffyrdd newydd o weithio helpu i fynd i’r afael â heriau nawr ac yn y dyfodol.  

Mae’r adolygiad yn chwilio am dystiolaeth o amrywiaeth eang o safbwyntiau, gan gynnwys y 

rheini sydd ag arbenigedd proffesiynol, profiad gweithredol, gwybodaeth academaidd a 

phrofiad bywyd. Rydym yn annog ymatebwyr i fod yn uchelgeisiol yn eu ffordd o feddwl ac i 

nodi’r heriau presennol a’r cyfleoedd yn y dyfodol. Rydym yn croesawu tystiolaeth am yr hyn 

sy’n gweithio, yr hyn nad yw’n gweithio, a pha newidiadau sydd eu hangen i greu system 

carchardai sy’n wydn, yn gynaliadwy ac sy’n gallu sicrhau canlyniadau gwell.   

Cylch Gorchwyl  

• Mae’r system carchardai’n wynebu heriau parhaus ac i’r dyfodol nad yw’r cyhoedd yn eu 

deall yn eang, o ran y risgiau yn y system a’r cyfleoedd i ymateb iddynt. Mae’r heriau hyn 

yn berthnasol i gapasiti, diogelwch a gwedduster, diogelwch ac adsefydlu, ac maent yn 

cael eu siapio gan oedran, cyflwr a ffurfweddiad yr ystâd carchardai. 

 

• Mae penderfyniadau buddsoddi blaenorol wedi lliniaru rhai pwysau, ond mae’r risgiau 

sylfaenol yn parhau i fod yn strwythurol ac yn hirdymor eu natur. Mae’r risgiau hyn yn cael 

eu dwysáu gan ansicrwydd ynghylch y buddsoddiad cyfalaf tymor hir yn yr ystâd 

carchardai, sydd wedi cynyddu’r ddibyniaeth ar ddulliau cyllido tymor byr neu adweithiol. 

Mae mynd i’r afael â nhw’n effeithiol yn gofyn am fynegiant clir o’r achos strategol dros 

ddiwygio, wedi’i seilio ar asesiad o’r risgiau o ganlyniad i ddiffyg gweithredu a’r 

egwyddorion a ddylai lywio buddsoddiad yn y dyfodol. 

Cwmpas a diben 

• Bydd yr adolygiad yn darparu asesiad strategol sy’n seiliedig ar risg o’r cyfleoedd a’r 

risgiau presennol, y rhai sy’n dod i’r amlwg a’r rhai i'r dyfodol sy’n wynebu’r system 

garchardai, gan gynnwys y canlynol, ond heb fod yn gyfyngedig iddynt:  
 

• Diogelwch (gan gynnwys risgiau presennol fel cyffuriau, dronau, diangfeydd a 

llygredigaeth, yn ogystal â risgiau sy’n dod i’r amlwg, fel seiber). 

• Diogelwch a gwedduster (gan gynnwys cyflwr yr ystâd ffisegol a sut mae 

carcharorion yn cael eu dal, gorlenwi, trais yn erbyn staff a charcharorion, a hunan-

niweidio). 

• Capasiti (gan gynnwys cadw digon o leoedd mewn carchardai yn y dyfodol a lefelau 

gorlenwi). 

• Staffio (gan gynnwys gallu, lefelau nad ydynt yn effeithiol, absenoldeb oherwydd 

salwch ac athreuliad). 

• Bydd yn ystyried sut mae newid economaidd-gymdeithasol ac amgylcheddol, 

cynnydd technolegol, tueddiadau dedfrydu, a phoblogaeth carchardai sy’n fwyfwy 

cymhleth yn dwysáu’r pwysau hyn, ochr yn ochr â risgiau sy’n gysylltiedig â 

chyfyngiadau presennol o ran technoleg a seilwaith. 

 

• Bydd yr adolygiad yn cydnabod bod carchardai’n gweithredu mewn cyd-destun 

trawslywodraethol ac asiantaethau ehangach a bydd yn ystyried rolau a dibyniaethau 

gweithredwyr carchardai preifat, adrannau eraill y Llywodraeth, cyrff hyd braich ac 

asiantaethau partner o ran cefnogi carchardai i reoli a lliniaru’r risgiau hyn yn effeithiol. 

 

• Bydd yn archwilio’r risgiau strategol i’r system carchardai sy’n deillio o gyfyngiadau ar 

gyllid cyfalaf hirdymor, gan gynnwys goblygiadau ansicrwydd cyllido ar gyfer 

fforddiadwyedd, cadernid, gwerth am arian a sefydlogrwydd systemig.  

 

• Bydd yr adolygiad yn adeiladu ar ganfyddiadau adolygiadau diweddar a pharhaus, ac nid 

yn eu dyblygu, gan gynnwys yr Adolygiad Annibynnol o Ryddhau drwy Gamgymeriad 

(2026), yr Adolygiad Annibynnol o Gapasiti Carchardai (2025), Adolygiadau Annibynnol 

Jonathan Hall o Derfysgaeth mewn Carchardai (2022) a Chanolfannau Gwahanu (2025), 

yr Adolygiad Dedfrydu Annibynnol (2025), a’r Adolygiad Annibynnol o Lysoedd Troseddol 

(2025-26). Bydd yn ystyried gwaith ehangach i ddiwygio a thrawsnewid y System 

Cyfiawnder Troseddol, gan gynnwys gweledigaeth tymor hwy y Grŵp Gweithredu 

Cyfiawnder Troseddol. 
 

• Bydd yr adolygiad yn ystyried tystiolaeth ynghylch y risgiau a’r cyfleoedd hyn i ddarparu 

strategaeth ar gyfer adeiladu carchardai yn y tymor hir. Bwriad canfyddiadau’r adolygiad 

yw llywio penderfyniadau gwariant a buddsoddi yn y dyfodol. 

 

• Rhaid i’r holl gostau yn yr Adolygiad o Wariant hwn gael eu cynnwys yng nghyllideb y 

Weinyddiaeth Gyfiawnder. Rhaid gallu cynnwys costau yn y dyfodol yng nghyllideb 

debygol y Weinyddiaeth Gyfiawnder yn y dyfodol yn unol â chanlyniadau’r Adolygiad o 

Wariant. Bydd yr adolygiad hefyd yn ceisio nodi arbedion effeithlonrwydd i gynyddu 

cynaliadwyedd y system carchardai. 
 

• Bydd yr adolygiad yn ystyried Dyletswydd Cydraddoldeb y Sector Cyhoeddus a’r 

Datganiad Polisi ar Egwyddorion Amgylcheddol i gydnabod y ddyletswydd ar yr adran i 

gyflawni’r dyletswyddau hyn wrth ddatblygu opsiynau polisi mewn ymateb i’r 

argymhellion. 

 

• Bydd yr adolygiad yn ystyried ystâd carchardai menywod ar lefel strategol, gan gydnabod 

y gallai gwahaniaethau ym mhroffil y boblogaeth, llwybrau carcharu a’r galw arwain at 

risgiau, cyfleoedd ac ystyriaethau buddsoddi hirdymor penodol o’i gymharu â’r ystâd 

dynion. 

 

• Bydd yr adolygiad yn ystyried dysgu o enghreifftiau rhyngwladol o arferion da yn y system 

carchardai. 

Tu allan i'r cwmpas 

• Bydd yr adolygiad yn gwneud argymhellion sy’n ymwneud â charchardai yn unig. 

 

• Ni fydd yr adolygiad yn datblygu cynlluniau cyflawni manwl ar gyfer yr ystâd carchardai 

na chynigion sy’n benodol i’r safle. 

 

• Y system cyfiawnder ieuenctid. 

Dylai’r adolygiad adrodd i’r Dirprwy Brif Weinidog a’r Arglwydd Ganghellor erbyn mis Rhagfyr 

2026. 

Canllawiau i ymatebwyr 

Wrth ateb pob cwestiwn, efallai yr hoffech ystyried: 

• Tystiolaeth ynghylch risgiau: Pa dystiolaeth sydd ar gael ynghylch y risgiau presennol, 

y rhai sy’n dod i’r amlwg a’r rhai i’r dyfodol sy’n wynebu carchardai yng Nghymru a 

Lloegr. Gall y dystiolaeth hon gynnwys ymchwil a gwerthusiadau. Mae gennym 

ddiddordeb hefyd yn eich profiad a’ch dadansoddiad personol. 

 

• Tystiolaeth o’r hyn sy’n gweithio: Pa dystiolaeth sydd ar gael ynghylch sut y gellir 

mynd i’r afael â’r risgiau hyn a gwella canlyniadau, gan gynnwys enghreifftiau o arferion 

gorau ac arloesedd, ymchwil a gwerthusiadau. Mae gennym ddiddordeb hefyd yn eich 

profiad a’ch dadansoddiad personol.  

 

• Gwahanol fathau o garchardai: Sut mae’r risgiau a’r cyfleoedd sy’n wynebu’r system 

carchardai yn amrywio yn ôl y math o garchar, o’r carchardai diogelwch uchaf i’r isaf, ac 

ar draws carchardai preifat a chyhoeddus. Er y dylech dynnu sylw at unrhyw 

wahaniaethau rhwng yr ystadau dynion a menywod yn eich ymatebion, mae cyfle hefyd i 

roi rhagor o fanylion am y risgiau a’r cyfleoedd penodol sy’n wynebu ystâd y menywod 

yng Nghwestiynau 15 ac 16.  
 

• Gwahanol garfannau o garcharorion: Sut mae profiadau ac anghenion gwahanol 

grwpiau o garcharorion yn amrywio yn y carchar. Efallai yr hoffech ystyried grwpiau sydd 

â nodweddion gwarchodedig o dan Ddeddf Cydraddoldeb 2010, fel carcharorion 

gwrywaidd a benywaidd, carcharorion anabl a charcharorion hŷn, ochr yn ochr â grwpiau 

fel carcharorion sydd â phrofiadau gofal. 

 

• Newidiadau ehangach y tu allan i’r carchar: Sut gall ffactorau a thueddiadau 

ehangach, gan gynnwys newidiadau economaidd-gymdeithasol ac amgylcheddol, 

cynnydd technolegol, a thueddiadau dedfrydu ddylanwadu ar bwy sydd mewn carchardai 

a’r gofynion a roddir ar y system carchardai, ochr yn ochr â chyflwyno cyfleoedd.  

 

• Partneriaid y system cyfiawnder troseddol: Pa rolau a dibyniaethau sydd gan 

bartneriaid eraill o ran cefnogi carchardai i reoli a lliniaru’r risgiau sy’n wynebu carchardai 

a gwella canlyniadau. Gall hyn gynnwys adrannau eraill y Llywodraeth, Asiantaethau 

Gweithredol a Chyrff Hyd Braich, gweithredwyr carchardai preifat ac asiantaethau 

partner. 

 

• Tystiolaeth ehangach yn y DU ac yn rhyngwladol: Pa dystiolaeth sydd ar gael gan yr 

Alban, Gogledd Iwerddon a gwledydd eraill ynghylch y risgiau sy’n wynebu systemau 

carchardai, ochr yn ochr ag enghreifftiau o arferion da ac arloesedd i fynd i’r afael â’r 

risgiau hyn a gwella canlyniadau. 

Cwmpas  

• Cyfnod: Mae’r adolygiad hwn yn edrych ar y newidiadau sydd eu hangen yn y tymor 

canolig i’r tymor hir, ac felly dylech ystyried pa newidiadau y mae angen eu gwneud dros 

y pump i 15 mlynedd nesaf i sicrhau cynaliadwyedd a chadernid hirdymor y system 

carchardai.   

https://www.equalityhumanrights.com/cy/cydraddoldeb/equality-act-2010/nodweddion-gwarchodedig

• Carchardai a’r system cyfiawnder troseddol ehangach: Er y bydd yr adolygiad yn 

ystyried y system ehangach y mae carchardai’n gweithredu ynddi, bydd yn gwneud 

argymhellion sy’n ymwneud â charchardai yn unig. 

 

• Ystâd oedolion: Bydd yr adolygiad yn canolbwyntio ar ystadau dynion a menywod yn 

unig; mae’r system cyfiawnder ieuenctid y tu allan i’r cwmpas. 

Uchafswm geiriau  

Mae yna uchafswm nodau o 4,000 nod fesul ateb, sy’n cyfateb i tua 500 gair fesul ateb. 

Grwpiau cynrychioliadol 

Gofynnir i grwpiau cynrychioliadol roi crynodeb o'r grwpiau a'r sefydliadau y maent yn eu 

cynrychioli pan fyddant yn ymateb. 

Cwestiynau  
 

Amdanoch chi  
 
Llenwch yr adran hon i ddweud wrthym amdanoch chi.  
 

Ydych chi’n cyflwyno ymateb i’r Alwad am Dystiolaeth hon ar ran sefydliad neu fel 

unigolyn? 
 

• Unigolyn  

• Ar ran sefydliad  

 

Os ydych chi’n cyflwyno’r Alwad am Dystiolaeth hon ar ran sefydliad, rhowch enw’r 

cwmni/sefydliad isod: 
 

 

 

Os ydych chi’n cyflwyno ymateb i’r Alwad am Dystiolaeth hon fel unigolyn, pa un o’r 

canlynol sy’n disgrifio eich cysylltiad â’r system carchardai orau? (dewiswch bob un 

sy’n berthnasol) 

• Academydd neu ymchwilydd  

• Carcharor presennol neu gyn garcharor 

• Aelod o deulu neu ffrind i garcharor presennol neu gyn garcharor  

• Gweithiwr gofal iechyd proffesiynol sy’n gweithio mewn carchardai  

• Gweithiwr cyfreithiol proffesiynol (e.e. cyfreithiwr, bargyfreithiwr neu eiriolwr)  

• Aelod o’r system cyfiawnder troseddol ehangach (y tu allan i garchardai a’r gwasanaeth 

prawf - e.e. swyddog heddlu) 

• Llywodraethwr carchar  

• Ymarferydd Prawf  

• Aelod o staff carchar  

• Aelod o staff y trydydd sector sy’n gweithio mewn carchardai, neu gyda neu ar ran pobl 

sydd mewn cysylltiad â’r system cyfiawnder troseddol 

• Dioddefwr trosedd  

• Gwirfoddolwr mewn carchardai neu gyda phobl sydd mewn cysylltiad â’r system 

cyfiawnder troseddol  

• Dim profiad uniongyrchol o’r system carchardai  

• Arall 

Thema 1: Canlyniadau, risgiau a chyfleoedd allweddol 
 

Cefndir 

 

Mae carchardai’n cyflawni nifer o swyddogaethau pwysig o fewn y system cyfiawnder 

troseddol. Maent yn amddiffyn y cyhoedd drwy amddifadu troseddwyr o’u rhyddid, cosbi 

ymddygiad troseddol, a cheisio lleihau troseddu yn y dyfodol drwy adsefydlu ac ailsefydlu. 

Mae’r system carchardai hefyd yn cyfrannu at amcanion ehangach y system cyfiawnder 

troseddol, gan gynnwys cynnal hyder y cyhoedd, cefnogi dioddefwyr a rheoli risg. 

Dros amser, mae disgwyliadau o’r hyn y dylai carchardai ei gyflawni wedi esblygu ochr yn 

ochr â newidiadau mewn cymdeithas, technoleg, patrymau troseddu ac anghenion y rheini 

sydd yn y ddalfa. Mae tensiynau’n aml rhwng gwahanol amcanion, sy’n gofyn am 

ddewisiadau anodd ynghylch adnoddau, blaenoriaethau a dyluniad systemau.  

Ar yr un pryd, mae’r system carchardai’n wynebu amrywiaeth o bwysau cydgysylltiedig sy’n 

effeithio ar ei gallu i gyflawni’r canlyniadau hyn yn ddiogel, yn effeithiol ac yn gynaliadwy. 

Mae’r rhain yn cynnwys pwysau sy’n ymwneud â chapasiti, staffio, diogelwch, seilwaith, 

technoleg a buddsoddiad tymor hir. Mae cysylltiad agos rhwng llawer o’r heriau hyn a gallant 

gael effaith ar draws y system cyfiawnder troseddol ehangach. Gall risgiau a chyfleoedd yn y 

dyfodol gael eu siapio gan newid demograffig, datblygiadau technolegol, patrymau troseddu 

sy’n esblygu, anghenion newidiol carcharorion a thueddiadau cymdeithasol ac economaidd 

ehangach.  

Cwestiwn 1  

Yn eich barn chi, beth yw’r tri chanlyniad pwysicaf y dylai’r system carchardai eu 

cyflawni?  

Dewiswch dri opsiwn o’r rhestr isod:  

• Atal troseddu.  

• Sicrhau cyfiawnder i ddioddefwyr.  

• Cosbi. 

• Diogelu’r cyhoedd.  

• Lleihau aildroseddu ac adsefydlu troseddwyr. 

• Sicrhau hyder y cyhoedd yn y system cyfiawnder troseddol. 

• Gwerth am arian i drethdalwyr. 

• Opsiwn arall 1 - rhowch fanylion (dim mwy na 150 nod).  

• Opsiwn arall 2 - rhowch fanylion (dim mwy na 150 nod). 

• Opsiwn arall 3 - rhowch fanylion (dim mwy na 150 nod). 
 

Pam ydych chi’n meddwl mai’r canlyniadau hyn yw’r pwysicaf?  

Cwestiwn 2 
 
Gan ystyried y pump i 15 mlynedd nesaf, beth yn eich barn chi yw’r tair risg fwyaf y mae 
angen mynd i’r afael â nhw i gefnogi dyfodol y system carchardai?  

Dewiswch dri opsiwn o’r rhestr isod:  

• Tueddiadau newidiol mewn troseddu.   

• Galw am leoedd mewn carchardai yn erbyn y capasiti sydd ar gael. 

• Risgiau amgylcheddol a risgiau sy’n gysylltiedig â’r hinsawdd. 

• Risgiau i ddiogelwch carchardai (e.e. troseddau cyfundrefnol, bygythiad seiber, dronau). 

• Risgiau i allu carchardai i adsefydlu carcharorion a lleihau aildroseddu.  

• Risgiau i ddiogelwch a lles staff a charcharorion. 

• Oedran a chyflwr yr ystâd carchardai. 

• Pa mor ddigonol yw technoleg a seilwaith presennol carchardai.  

• Maint, gallu a llesiant gweithlu’r carchardai, a’u cadw. 

• Newidiadau cymdeithasol, demograffig neu economaidd ehangach.  

• Opsiwn arall 1 - rhowch fanylion (dim mwy na 150 nod).  

• Opsiwn arall 2 - rhowch fanylion (dim mwy na 150 nod). 

• Opsiwn arall 3 - rhowch fanylion (dim mwy na 150 nod). 

 

Pam ydych chi’n meddwl mai’r risgiau hyn yw’r pwysicaf?  

 

Cwestiwn 3 

Gan feddwl am y pump i 15 mlynedd nesaf, beth yw’r cyfleoedd mwyaf i fynd i’r afael 

â’r risgiau sy’n wynebu’r system a gwella canlyniadau?  

Cyfle un: rhowch fanylion (dim mwy na 150 nod). 

Cyfle dau: rhowch fanylion (dim mwy na 150 nod). 

Cyfle tri: rhowch fanylion (dim mwy na 150 nod). 

 

Pam ydych chi’n meddwl mai’r rhain yw’r cyfleoedd mwyaf? 

Thema 2: Yr ystâd carchardai a’i chapasiti 
 
Cefndir 
 
Mae cael digon o gapasiti mewn ystâd carchardai sy’n cael ei dylunio, ei ffurfweddu a’i chynnal 
yn effeithiol yn hanfodol er mwyn rhedeg system carchardai ddiogel ac effeithiol. Mae capasiti 

nid yn unig yn ymwneud â nifer y lleoedd sydd ar gael mewn carchardai, ond hefyd ynghylch 

a all carchardai weithredu’n ddiogel ac yn effeithiol ar wahanol lefelau poblogaeth. Rhaid i’r 

system hefyd gael cymysgedd o leoedd mewn carchardai ar draws gwahanol gategorïau 

diogelwch, gan sicrhau capasiti digonol ar draws y categorïau hyn i ddarparu’n briodol ar 

gyfer poblogaeth y carchardai.  
 
Mae poblogaeth y carchardai wedi newid yn sylweddol dros amser a disgwylir iddi barhau i 

esblygu o ran maint a chymhlethdod. Gall lefelau gorlenwi, cadernid gweithredol, 

ffurfweddiad yr ystâd a’r galw yn y dyfodol i gyd effeithio ar allu carchardai i gyflawni’r 

canlyniadau a fwriedir - yn ogystal â dyluniad, cyflwr ffisegol a ffurfweddiad yr ystâd. Gall 

pwysau yn y meysydd hyn hefyd arwain at oblygiadau o ran diogelwch, adsefydlu, pwysau 

ar y gweithlu a pherfformiad ehangach y system cyfiawnder troseddol.  

Mae rhagor o wybodaeth am gapasiti rhagamcanol carchardai yn y dyfodol ar gael yn y 
Datganiad Blynyddol ar Gapasiti Carchardai (a gyhoeddwyd yn fwyaf diweddar ym mis Ionawr 
2026).  

Cwestiwn 4 

Beth yw’r prif risgiau ar hyn o bryd ac yn y dyfodol sy’n ymwneud â chapasiti 

carchardai yng Nghymru a Lloegr?  

 

Cwestiwn 5 

Beth yw’r cyfleoedd mwyaf i fynd i’r afael â’r risgiau hyn yn ystod y pump i 15 

mlynedd nesaf, a sicrhau bod lle i ddarparu orau ar gyfer poblogaeth y carchardai ar 

hyn o bryd ac yn y dyfodol? 

 

Cwestiwn 6  

Beth yw’r newidiadau mwyaf y mae angen eu gwneud i ddyluniad, ffurfweddiad a 

chyflwr yr ystâd carchardai yn y pump i 15 mlynedd nesaf er mwyn gwella 

canlyniadau? 

 

Efallai y byddwch eisiau ystyried: 

• Sut y gall newid demograffig, tueddiadau dedfrydu, adfer llysoedd, cymysgedd 

troseddau, adalw, ac anghenion cynyddol gymhleth carcharorion effeithio ar y galw am 

leoedd mewn carchardai yn y dyfodol a ffurfweddiad yr ystâd carchardai.  

https://www.gov.uk/government/publications/annual-statement-on-prison-capacity-2025

• A oes unrhyw risgiau’n ymwneud â chyflenwad lleoedd mewn carchardai (e.e. adeiladu 

carchardai, cyflwr yr ystâd a’i chynnal a’i chadw) a allai olygu na fydd gan y system 

carchardai gyffredinol, neu rannau ohoni, ddigon o gapasiti dros y 15 mlynedd nesaf a 

thu hwnt, a’r cyfleoedd mwyaf i fynd i’r afael â’r rhain. 

• A allai capasiti presennol carchardai a’r capasiti rhagamcanol effeithio ar allu’r system 

carchardai yn gyffredinol, neu rannau ohoni, i gyflawni canlyniadau allweddol. 

• Beth yw capasiti gweithredu gorau’r system carchardai i gyflawni canlyniadau allweddol 

yn fwyaf effeithiol. 

• Pa newidiadau y gallai fod eu hangen i’r ffordd y defnyddir gwahanol gategorïau o 

garchardai i wella canlyniadau.  

• Pa newidiadau y gallai fod eu hangen i uwchraddio’r stoc o leoedd mewn carchardai, 

gan gynnwys drwy adeiladu a chynnal a chadw carchardai, a chyfleoedd i wella dyluniad 

carchardai.   

 



 

14 
 

  

Thema 3: Diogelwch 
 
Cefndir 
 
Mae diogelwch effeithiol yn hanfodol i ddiogelwch y cyhoedd, diogelwch carchardai a hyder 

yn y system cyfiawnder troseddol. Mae’n alluogwr sylfaenol ym mhopeth y mae carchar yn ei 

wneud, ac mae’n creu’r amodau ar gyfer adsefydlu a chynnydd. Fel diogeledd, mae 

diogelwch yn ganlyniad i ddyluniad, staffio, gweithrediad a threfn carchar, ac mae gan bob 

penderfyniad ynghylch sut mae carchar yn cael ei redeg oblygiadau o ran diogelwch.  

Mae carchardai’n wynebu amrywiaeth o fygythiadau diogelwch, gan gynnwys troseddau 

difrifol a chyfundrefnol, seiberddiogelwch, troseddoldeb parhaus o’r tu mewn i garchardai, 

llygredigaeth, dianc a ffoi, contraband (gan gynnwys ei werthu a’i brynu), cyfathrebu 

anghyfreithlon (gan gynnwys ffonau symudol), a thechnolegau newydd y gall troseddwyr 

fanteisio arnynt. Mae natur bygythiadau diogelwch yn parhau i esblygu, sy’n ei gwneud yn 

ofynnol i garchardai addasu eu pobl, eu prosesau, eu technoleg a’u seilwaith. Gall heriau 

diogelwch amrywio ar draws gwahanol fathau o garchardai, poblogaethau a lleoliadau 

gweithredol.  

Cwestiwn 7 

Beth yw’r prif risgiau i ddiogelwch carchardai nawr ac yn y dyfodol, a rheoli 

troseddwyr risg uchel yng Nghymru a Lloegr? 

 

Cwestiwn 8 

Beth yw’r cyfleoedd mwyaf yn y pump i 15 mlynedd nesaf i fynd i’r afael â’r risgiau 

hyn a gwella diogelwch yr ystâd carchardai? 

 

Efallai y byddwch eisiau ystyried: 

• Bygythiadau a risgiau gan gynnwys, ond heb fod yn gyfyngedig i: fygythiadau 

seiberddiogelwch i systemau’r gwasanaeth carchardai neu gan droseddwyr â galluedd 

seiber, dronau, cyffuriau, sylweddau anghyfreithlon eraill a chontraband, defnyddio 

technoleg anghyfreithlon (gan gynnwys ffonau symudol), llygredigaeth, dianc a ffoi, trais, 

troseddau difrifol a chyfundrefnol, a therfysgaeth.  

• A yw’r risgiau hynny wedi newid yn ddiweddar neu’n debygol o newid yn y dyfodol. 

• A oes gwendidau diogelwch penodol yn y system carchardai, gan gynnwys cyflwr yr 

ystâd ffisegol, prosesau yn y carchar a’r dechnoleg a ddefnyddir yn yr ystâd, a sut y gellir 

mynd i’r afael â’r rhain. 

• Tystiolaeth ynghylch pa dechnolegau allai helpu i gryfhau diogelwch carchardai ac 

ymateb i fygythiadau diogelwch sy’n esblygu. 

• Pa rôl y dylai partneriaid eraill yn y system cyfiawnder troseddol ei chwarae o ran helpu i 

fynd i’r afael â’r risgiau hyn. 

Thema 4:  Arweinyddiaeth carchardai a’r gweithlu 
 
Cefndir  

Mae arweinyddiaeth a gweithlu carchardai yn chwarae rhan ganolog yn y gwaith o ddarparu 

cyfundrefnau carchardai diogel ac effeithiol. Gall capasiti, gallu, arweinyddiaeth, profiad, a 

recriwtio'r gweithlu a lles staff ddylanwadu ar ganlyniadau carchardai. Mae carchardai’n 

gweithredu mewn amgylchedd sy’n newid, ac mae staff yn gweithio fwyfwy gyda 

phoblogaethau cymhleth o garcharorion a risgiau gweithredol sy’n esblygu. Mae recriwtio, 

cadw staff, datblygu staff a gwytnwch y gweithlu yn ystyriaethau pwysig ar gyfer 

cynaliadwyedd y system carchardai yn y dyfodol.  
 
Mae gan yr adolygiad hwn ddiddordeb mewn deall y risgiau sy’n wynebu gweithlu’r 

carchardai nawr ac yn y dyfodol a pha newidiadau y gallai fod eu hangen i sicrhau bod gan 

staff y sgiliau, y gefnogaeth a’r capasiti sydd eu hangen yn y dyfodol. Mae’r adran hon yn 

canolbwyntio ar y gweithlu carchardai a gyflogir yn uniongyrchol, a’r ystod ehangach o 

bartneriaid statudol, dan gontract a gwirfoddol sydd hefyd yn darparu gwasanaethau mewn 

carchardai. 

Cwestiwn 9 

Beth yw’r prif risgiau ar hyn o bryd ac i’r dyfodol sy’n ymwneud â gweithlu carchardai 

yng Nghymru a Lloegr? 

 

Cwestiwn 10 

Beth yw’r cyfleoedd mwyaf yn y pump i 15 mlynedd nesaf i fynd i’r afael â’r risgiau 

hyn a gwella canlyniadau i staff a’r system garchardai ehangach? 

 

Efallai y byddwch eisiau ystyried: 

• Risgiau a chyfleoedd ar draws arweinyddiaeth a recriwtio staff, cynefino, hyfforddiant, 

gallu, perfformiad, cadw staff, diwylliant, llesiant a chynllunio’r gweithlu.  

• Pam y gallai rhai carchardai a rhannau o’r ystâd ei chael hi’n anodd recriwtio a chadw 

staff yn fwy nag eraill, a beth yw’r ffordd orau i’r gwasanaeth carchardai ddenu a chadw 

staff.  

• Tystiolaeth ynghylch ysgogwyr athreuliad staff, absenoldeb a pherfformiad.  

• Enghreifftiau o fentrau sydd wedi llwyddo i arwain at welliannau mewn arweinyddiaeth a 

recriwtio staff, cynefino, hyfforddiant, gallu, perfformiad, cadw staff, diwylliant, llesiant a 

chynllunio’r gweithlu.  

• Sut gall staff carchardai sy’n cael eu cyflogi’n uniongyrchol ochr yn ochr â’r ystod 

ehangach o bartneriaid sy’n darparu gwasanaethau mewn carchardai weithio gyda’i 

gilydd yn y ffordd fwyaf effeithiol. 

• Tystiolaeth ynghylch a yw dirprwyo mwy o benderfyniadau i lefel leol (e.e. lefel 

llywodraethwr) yn arwain at ganlyniadau gwell.  

• Tystiolaeth o ba rôl y gall technoleg neu offer digidol ei chwarae o ran cefnogi 

arweinyddiaeth a staff carchardai yn eu rolau, a sut y gallai’r sgiliau sy’n ofynnol gan y 

gweithlu newid wrth i dechnoleg ac offer digidol ddod yn fwy annatod yn y system 

garchardai. 

Thema 5: Diogelwch a gwedduster 

Cefndir 
 
Mae carchardai diogel a gweddus yn hanfodol i weithrediad effeithiol y system carchardai. 

Mae diogelwch a gwedduster yn creu’r amodau angenrheidiol i garchardai allu darparu 

gwasanaeth adsefydlu, sefydlogrwydd carchardai a diogelu’r cyhoedd. Mae’r profiad o 

ddiogelwch a gwedduster yn amrywio ar draws lleoliadau carchardai, a gwahanol garfannau 

o garcharorion. Mae diogelwch yn ganlyniad i bopeth sy’n digwydd mewn carchar a gall 

amrywiaeth o ffactorau ddylanwadu arno, fel diogelwch, darpariaeth gofal iechyd, amodau 

byw, carfannau o garcharorion, maint carchardai, staffio a gorlenwi.  

Cwestiwn 11 

Beth yw’r prif risgiau ar hyn o bryd ac i’r dyfodol sy’n ymwneud â diogelwch a 

gwedduster mewn carchardai yng Nghymru a Lloegr? 

 

Cwestiwn 12 

Beth yw’r cyfleoedd mwyaf yn y pump i 15 mlynedd nesaf i fynd i’r afael â’r risgiau 

hyn a gwella diogelwch a gwedduster carchardai? 

 

Efallai y byddwch eisiau ystyried: 

• Tystiolaeth ynghylch cyfraddau trais yn erbyn staff a charcharorion, hunan-niweidio a 

marwolaethau hunanachosedig mewn carchardai.  

• Tystiolaeth ynghylch cyfraddau trais yn erbyn staff a charcharorion, hunan-niweidio a 

marwolaethau hunanachosedig mewn carchardai.  

• Tystiolaeth o gyflwr ac effaith yr ystâd ffisegol ar ddiogelwch a gwedduster staff a 

charcharorion. 

• Enghreifftiau o ymyriadau sydd wedi arwain at ostyngiadau parhaus mewn cyfraddau 

trais, hunan-niweidio a marwolaethau hunanachosedig mewn carchardai.  

• Rôl partneriaid ehangach, gan gynnwys sefydliadau iechyd a gofal cymdeithasol a 

sefydliadau’r trydydd sector, o ran gwella diogelwch carcharorion a staff.  

• Tystiolaeth o sut gallai technoleg ac offer digidol helpu i gefnogi amgylcheddau mwy 

diogel a gweddus i staff a charcharorion. 

Thema 6: Adsefydlu a lleihau aildroseddu 
 
Cefndir 
 
Mae cefnogi adsefydlu a lleihau aildroseddu yn amcanion pwysig i’r system carchardai a’r 

system cyfiawnder troseddol ehangach. Er bod carchardai’n chwarae rhan allweddol yn y 

gwaith o reoli risg a diogelu’r cyhoedd, bydd y rhan fwyaf o bobl yn y ddalfa yn dychwelyd i’r 

gymuned yn y pen draw, gan wneud adsefydlu llwyddiannus yn ffactor pwysig o ran diogelu’r 

cyhoedd yn y tymor hir.  

Gall amrywiaeth eang o ffactorau ddylanwadu ar ganlyniadau adsefydlu gan gynnwys 

mynediad at addysg, cyflogaeth, gofal iechyd, cymorth i deuluoedd, a chyfleoedd eraill sy’n 

helpu pobl i fynd i’r afael â’r hyn sy’n sbarduno eu troseddu. Efallai y bydd pwysau 

gweithredol ehangach a phwysau ar y gweithlu a chapasiti ar draws y system carchardai 

hefyd yn effeithio ar effeithiolrwydd gweithgarwch adsefydlu.  
 
Cwestiwn 13 

Beth yw’r prif risgiau nawr ac i’r dyfodol a allai atal carchardai rhag adsefydlu 

carcharorion yn effeithiol a lleihau aildroseddu? 

 

Cwestiwn 14 

Pa ymyriadau a gweithgareddau penodol yn y carchar fyddai fwyaf effeithiol o ran 

cefnogi adsefydlu carcharorion a lleihau aildroseddu?  

 

Efallai y byddwch eisiau ystyried: 

• I ba raddau y mae’r trefniadau presennol mewn carchardai yn darparu mynediad digonol 

at weithgarwch pwrpasol, gan gynnwys addysg, cyflogaeth, gweithgaredd corfforol, 

triniaeth a chymorth adfer, hyfforddiant ac ymyriadau adsefydlu eraill. 

• Beth arall y gellid ei wneud i sicrhau bod amser carcharorion yn y ddalfa yn cael ei 

ddefnyddio’n bwrpasol, gan gynnwys sut y gellid mynd i’r afael â’r rhwystrau i ddarparu 

hyn.  

• Pa ddulliau adsefydlu sydd â’r dystiolaeth gryfaf o wella canlyniadau i garcharorion a 

lleihau aildroseddu, gan gynnwys unrhyw dystiolaeth ynghylch a yw’r rhain yn amrywio 

rhwng dynion a menywod.  

• Rôl y gwasanaethau prawf yn y carchar, a’r ffordd orau i garchardai, y gwasanaeth prawf 

a’r gwasanaethau cyhoeddus ehangach weithio gyda’i gilydd i gefnogi adsefydlu 

llwyddiannus a lleihau aildroseddu. Mae hyn yn cynnwys unrhyw gyfleoedd ar gyfer 

partneriaethau yn y sector cyhoeddus, y sector preifat a’r trydydd sector gyda 

charchardai mewn perthynas â e.e. mentrau cyflogaeth. 

• Pa rôl y gallai offer digidol ei chwarae o ran paratoi carcharorion ar gyfer ailsefydlu a 

chyflogaeth lwyddiannus. 

Thema 7: Carchardai menywod 
 

Cefndir 

 

Mae menywod yn cyfrif am ganran fach o’r boblogaeth carchardai ond mae ganddynt 

anghenion a phrofiadau penodol o’u cymharu â dynion yn y carchar. Mae llawer o fenywod 

yn y ddalfa wedi profi trawma, cam-drin domestig, iechyd meddwl gwael, cam-drin 

sylweddau a gwahanu oddi wrth blant neu ddibynyddion eraill, a all effeithio ar eu profiad o’r 

ddalfa a’u canlyniadau ar ôl iddynt gael eu rhyddhau. 

Mae ystâd y menywod hefyd yn wynebu heriau gweithredol unigryw, gan gynnwys nifer 

cymharol fach o sefydliadau, gwasgariad daearyddol cyfyngedig (gan gynnwys dim carchar i 

fenywod yng Nghymru) a chwestiynau am y ffordd orau o ateb y galw yn y dyfodol. Gall 

poblogaeth carchardai menywod yn y dyfodol hefyd fod yn wahanol i’r hyn a welir heddiw, 

gyda newidiadau mewn polisi dedfrydu a nodweddion troseddwyr o bosibl yn effeithio ar y 

math o lety a chymorth sydd eu hangen.  

Cwestiwn 15 

Beth yw’r risgiau mwyaf sy’n wynebu carchardai menywod yn system gyfiawnder 

Cymru a Lloegr, gan gynnwys risgiau a allai effeithio ar ganlyniadau i fenywod yn 

ystod eu cyfnod yn y ddalfa ac ar ôl eu rhyddhau? 

 

Cwestiwn 16  

Pa newidiadau i’r ystâd carchardai ac ymyriadau wedi’u targedu fyddai’n cael yr 

effaith fwyaf ar wella canlyniadau i fenywod yn ystod y pump i 15 mlynedd nesaf? 

 

Efallai y byddwch eisiau ystyried: 

• Tystiolaeth ynghylch profiadau ac anghenion penodol menywod yn y carchar. 

• Y risgiau a’r cyfleoedd mwyaf sy’n ymwneud â chapasiti, cyflwr, ffurfweddiad a dyluniad 

carchardai menywod, gan gynnwys llety sy’n Benodol i Rywedd ac sy’n Ystyriol o 

Drawma. 

• Tystiolaeth o’r rôl y gallai dewisiadau preswyl amgen i garchar ei chwarae o ran gwella 

canlyniadau i fenywod yn y system gyfiawnder, gan gynnwys pa fodelau o ddewisiadau 

preswyl amgen sydd wedi bod fwyaf effeithiol. 

• Enghreifftiau o ymyriadau, arferion gorau ac arloesedd sydd wedi cefnogi canlyniadau 

gwell i fenywod yn y carchar yn system gyfiawnder Cymru a Lloegr a gwledydd eraill.  

Thema 8: Gwahanol garfannau  

 
Cefndir 
 
Mae gan wahanol garfanau yn y carchar anghenion, nodweddion a gwendidau penodol. Er 

enghraifft, gall carcharorion anabl, carcharorion sydd â phrofiad o ofal, carcharorion hŷn, a 

charcharorion niwrowahanol gael profiad gwahanol o'r ddalfa, ac wynebu rhwystrau 

gwahanol i ddiogelwch, cynnydd, adsefydlu ac ailsefydlu. Mae poblogaeth carchardai hefyd 

yn dod yn fwyfwy cymhleth, gan greu heriau newydd i garchardai.  

Mae rhai carchardai wedi datblygu dulliau wedi’u targedu ar gyfer carfannau penodol. Mae’r 

rhain yn cynnwys mentrau fel unedau ac adeiniau niwroamrywiaeth, cymorth arbenigol i 

garcharorion sydd â phrofiadau gofal, a gwasanaethau wedi’u teilwra ar gyfer carcharorion 

hŷn a’r rheini sydd ag anableddau, a llawer ohonynt yn cael eu darparu gyda chymorth 

partneriaid ehangach yn y sector preifat, y sector cyhoeddus a’r trydydd sector. Fodd 

bynnag, gall y ddarpariaeth amrywio rhwng carchardai, ac mae cwestiynau ynghylch a yw’r 

system carchardai bresennol wedi’i harfogi’n ddigonol ar gyfer gwahanol grwpiau o 

garcharorion nawr ac yn y dyfodol.  

Mae gan yr adolygiad hwn ddiddordeb mewn deall pa garfanau sy’n profi’r gwendidau mwyaf 

yn y system carchardai bresennol, y risgiau y gallai hyn eu creu i unigolion a’r system 

ehangach, a pha newidiadau y gallai fod eu hangen i sicrhau bod carchardai’n gallu sicrhau 

canlyniadau diogel, effeithiol a theg i boblogaeth y carchardai dros y 10-15 mlynedd nesaf.  

Cwestiwn 17 

Pa garfanau o garcharorion sydd ag anghenion a gwendidau penodol yn y carchar?  

 

Cwestiwn 18  

Beth yw’r newidiadau mwyaf sydd eu hangen i fynd i’r afael ag anghenion gwahanol 
garfannau er mwyn gwella canlyniadau ar gyfer y system carchardai?  

 

Efallai y byddwch eisiau ystyried: 

• Grwpiau sydd â nodweddion gwarchodedig o dan Ddeddf Cydraddoldeb 2010, fel 

carcharorion gwrywaidd a benywaidd, carcharorion anabl a charcharorion hŷn, ochr yn 

ochr â grwpiau fel carcharorion sydd â phrofiadau gofal, carcharorion ar remánd a 

charcharorion wedi’u dedfrydu. 

• Tystiolaeth o wendidau, anghenion a phrofiadau penodol gwahanol grwpiau (e.e. 

carcharorion niwrowahanol, carcharorion ag anafiadau i’r ymennydd, ac ati), gan 

gynnwys y rhwystrau y gallent eu hwynebu wrth gael mynediad at drefn lawn y carchar.  

• Tystiolaeth ynghylch pa amgylcheddau carchar sydd fwyaf addas i gefnogi’r grwpiau 

hynny y nodwyd bod ganddynt wendidau penodol. 

• Tystiolaeth o newidiadau ymarferol ac ymyriadau ac amgylcheddau arfer gorau i fynd i’r 

afael â’r gwendidau hyn yn well, gan gynnwys enghreifftiau o waith cydweithredol gyda 

sefydliadau yn y sector preifat, y sector cyhoeddus a’r trydydd sector. 

 

https://www.equalityhumanrights.com/cy/cydraddoldeb/equality-act-2010/nodweddion-gwarchodedig

Thema 9: Technoleg ac offer digidol 
 
Cefndir 

Mae gan dechnoleg y potensial i chwarae rhan gynyddol bwysig yng ngweithrediad 

carchardai a’r system cyfiawnder troseddol ehangach. Gall systemau digidol, data, 

deallusrwydd artiffisial, awtomeiddio a thechnolegau eraill sy’n dod i’r amlwg gefnogi 

diogelwch, gwneud penderfyniadau gweithredol, adsefydlu, cynhyrchiant y gweithlu a 

diogelu’r cyhoedd.  

Ar yr un pryd, gall newid technolegol greu risgiau a heriau newydd, gan gynnwys 

bygythiadau seiber newydd a dulliau troseddol sy’n esblygu. Gall y gallu i fabwysiadu a 

defnyddio technoleg yn effeithiol ddibynnu ar seilwaith, gallu’r gweithlu a buddsoddiad.  

Cwestiwn 19 

Pa rôl bellach ddylai technoleg ac offer digidol ei chwarae dros y pump i 15 mlynedd 

nesaf o ran helpu i fynd i’r afael â’r risgiau a amlygwyd yn yr Alwad am Dystiolaeth 

hon a gwella canlyniadau carchardai? 

 

Efallai y byddwch eisiau ystyried: 

• Pa dystiolaeth sydd ar gael ynghylch defnyddio technoleg ac offer digidol i wella 

diogelwch, adsefydlu a lleihau aildroseddu mewn carchardai, a chefnogi’r gweithlu (ochr 

yn ochr â phobl, prosesau, seilwaith a llywodraethu). 

• Pa rwystrau allai atal carchardai rhag defnyddio technoleg bresennol a thechnoleg y 

dyfodol, a chyfleoedd i oresgyn y rhain.   

• Defnyddio deallusrwydd artiffisial ar gyfer y system carchardai. 

• Beth ddylai rôl briodol technoleg ac offer digidol, gan gynnwys deallusrwydd artiffisial, fod 

o ran cefnogi’r broses o wneud penderfyniadau mewn carchardai.  

• Risgiau sy’n gysylltiedig â thechnolegau newydd, a sut y gellir mynd i’r afael â’r rhain.  

Thema 10: Arferion gorau yng Nghymru, Lloegr, systemau cyfiawnder eraill y 

DU a thramor  
Cwestiwn 20 

A oes unrhyw enghreifftiau eraill o arferion gorau mewn carchardai yng Nghymru a 

Lloegr y dylai’r adolygiad eu hystyried?  

 

Cwestiwn 21 

A oes unrhyw enghreifftiau eraill o arferion gorau yng Ngogledd Iwerddon, yr Alban a 

thramor y dylid eu defnyddio yng Nghymru a Lloegr? 

 

Efallai y byddwch eisiau ystyried: 

• Rhaglenni arferion gorau, ymyriadau a seilwaith ffisegol a ddefnyddir dramor. 

• Enghreifftiau o fframweithiau cyfreithiol amgen a ddefnyddir dramor a sut y gallai’r rhain 

gefnogi canlyniadau cadarnhaol. 

• Pam mae modd trosglwyddo’r enghreifftiau hyn i Gymru a Lloegr.  

Tystiolaeth ychwanegol  

Cwestiwn 22 

Pa dystiolaeth ychwanegol, os o gwbl, ddylai’r adolygiad ei hystyried?  

Manylion Cyswllt 
 

Defnyddiwch y porth ar-lein i roi eich ymateb: https://consult.justice.gov.uk/digital-
communications/review-of-the-prison-system/ 
 
Fel arall, anfonwch eich ymateb drwy e-bost neu drwy’r post erbyn 23.59 ddydd Llun 31 Awst 
2026 at: 
 
Prison System Review Secretariat Team 
Ministry of Justice  
102 Petty France  

London 
SW1H 9AJ 
 
E-bost: IndependentReviewPrisonSystem@justice.gov.uk 
 
Cwynion neu sylwadau 
 
Os oes gennych unrhyw gwynion neu sylwadau am broses yr Alwad am Dystiolaeth, dylech 
gysylltu â’r Weinyddiaeth Gyfiawnder yn y cyfeiriad uchod.  
 
Copïau ychwanegol 
 
Mae rhagor o gopïau papur o’r Alwad am Dystiolaeth hon ar gael o’r cyfeiriad hwn ac mae hefyd 
ar gael ar-lein yma (https://www.gov.uk/government/calls-for-evidence/independent-review-of-
the-prison-system-in-england-and-wales) 
 
Gellir gwneud cais am gopïau o’r cyhoeddiad hwn mewn fformatau eraill. 
 

 

 

 

 

 

 

 

 

 

 

 

mailto:IndependentReviewPrisonSystem@justice.gov.uk
https://www.gov.uk/government/calls-for-evidence/independent-review-of-the-prison-system-in-england-and-wales

Datganiad Cyfrinachedd 

 
Mae'n bosibl y cyhoeddir neu y datgelir gwybodaeth a roddir wrth ymateb i'r Alwad am 

Dystiolaeth hon, gan gynnwys gwybodaeth bersonol yn unol â'r trefniadau mynediad at 

wybodaeth (sef yn bennaf Deddf Rhyddid Gwybodaeth 2000, Deddf Diogelu Data 2018, 

Rheoliad Cyffredinol ar Ddiogelu Data a Rheoliadau Gwybodaeth Amgylcheddol 2004). 

Os ydych chi am i’r wybodaeth rydych chi’n ei darparu gael ei thrin yn gyfrinachol, cofiwch, o 

dan y Ddeddf Rhyddid Gwybodaeth, fod Cod Ymarfer statudol y mae’n rhaid i awdurdodau 

cyhoeddus gydymffurfio ag ef ac sy’n delio ag ymrwymiadau cyfrinachedd, ymysg pethau 

eraill. O gofio hyn, byddai’n ddefnyddiol pe gallech chi egluro i ni pam rydych chi o’r farn bod 

y wybodaeth rydych wedi’i darparu yn wybodaeth gyfrinachol. Os byddwn ni’n cael cais i 

ddatgelu'r wybodaeth, byddwn yn ystyried eich eglurhad yn llawn, ond ni allwn roi sicrwydd 

bod modd cadw cyfrinachedd ym mhob sefyllfa. Ni fydd ymwadiad cyfrinachedd awtomatig 

gan eich system TG, ynddo'i hun, yn cael ei ystyried yn un sy'n cyfrwymo'r Weinyddiaeth. 

Efallai y byddwn yn cyfeirio at, yn crynhoi neu’n dyfynnu o’r ymatebion yng nghanfyddiadau’r 

adolygiad neu’r adroddiad terfynol a gyhoeddir ac unrhyw ddogfennau ategol a gyhoeddir. 

Pan fyddwn yn gwneud hynny, ni fyddwn yn atodi data personol i ddyfyniad. Efallai y byddwn 

yn nodi sefydliadau sydd wedi ymateb, neu’n priodoli tystiolaeth i sefydliad, lle bo hynny’n 

briodol.  

Bydd y Weinyddiaeth Gyfiawnder yn prosesu eich data personol yn unol â’r Ddeddf Diogelu 

Data ac yn y rhan fwyaf o amgylchiadau bydd hyn yn golygu na fyddant yn datgelu eich data 

personol i drydydd partïon. 

Hysbysiad Preifatrwydd 

1. Pwrpas 

Mae’r hysbysiad preifatrwydd hwn yn egluro sut rydym yn defnyddio eich data personol pan 

fyddwch yn cymryd rhan yn yr Alwad am Dystiolaeth ar gyfer yr Adolygiad Annibynnol o’r 

System Carchardai yng Nghymru a Lloegr.  

Mae’n egluro eich hawliau ac yn rhoi’r wybodaeth y mae gennych hawl iddi o dan Ddeddf 

Diogelu Data 2018. 

2. Pwy sy’n casglu eich data personol 

Y Weinyddiaeth Gyfiawnder (MoJ) yw Rheolydd Data’r data personol rydym yn ei gasglu. 

Os oes angen rhagor o wybodaeth arnoch am sut rydym yn defnyddio eich data personol a’ch 
hawliau cysylltiedig, gallwch gysylltu â’r Swyddog Diogelu Data yn DPO@justice.gov.uk neu yn 
y cyfeiriad isod: 

The Data Protection Officer 

Ministry of Justice 

5th Floor, Post Point 5.18 

102 Petty France 

London 

SW1H 9AJ 
 

3. Pa ddata personol rydym yn ei gasglu a sut mae’n cael ei ddefnyddio 

Mae data personol yn golygu gwybodaeth amdanoch chi fel unigolyn. Mae eich data 

personol yn cael ei gasglu fel tasg angenrheidiol er budd y cyhoedd fel rhan o’r Alwad am 

Dystiolaeth hon.  
 
Byddwn yn casglu eich cyfeiriad IP os byddwch yn cwblhau Galwad am Dystiolaeth ar-lein. 

Efallai y byddwn yn defnyddio hyn i sicrhau mai dim ond unwaith y bydd pob person yn 

llenwi arolwg. Ni fyddwn yn defnyddio’r data hwn at unrhyw ddiben arall. 

Yn eich ymateb ysgrifenedig i’r Alwad am Dystiolaeth, peidiwch â rhannu unrhyw ddata 

personol ychwanegol a allai ddatgelu pwy ydych chi neu unigolyn byw arall, data personol 

categori arbennig na data am droseddau.  

Mae data categori arbennig yn golygu gwybodaeth am y canlynol ynghylch unigolyn byw: 

• Hil 

• Tarddiad ethnig 

• Barn wleidyddol 

• Credoau crefyddol neu athronyddol 

• Aelodaeth o undeb llafur 

• Geneteg 

• Biometreg 

• Iechyd (gan gynnwys gwybodaeth sy’n ymwneud ag anabledd) 

mailto:DPO@justice.gov.uk

• Bywyd rhywiol; neu 

• Gyfeiriadedd rhywiol. 

  

Data ‘data am droseddau’ yn golygu gwybodaeth sy’n ymwneud ag euogfarnau troseddol 

neu droseddau unigolyn byw neu fesurau diogelwch cysylltiedig. 

Efallai y byddwn yn cyfeirio at, yn crynhoi neu’n dyfynnu o’r ymatebion yng nghanfyddiadau’r 

adolygiad neu’r adroddiad terfynol a gyhoeddir ac unrhyw ddogfennau ategol a gyhoeddir. 

Pan fyddwn yn gwneud hynny, ni fyddwn yn atodi data personol i ddyfyniad. Efallai y byddwn 

yn nodi sefydliadau sydd wedi ymateb, neu’n priodoli tystiolaeth i sefydliad, lle bo hynny’n 

briodol.  

4. Ein sail gyfreithiol dros brosesu eich data personol 

Mae casglu eich data personol yn gyfreithlon o dan erthygl 6(1)(e) Rheoliad Cyffredinol y DU 

ar Ddiogelu Data gan ei fod yn angenrheidiol er mwyn i’r Weinyddiaeth Gyfiawnder gyflawni 

tasg er budd y cyhoedd/wrth arfer awdurdod swyddogol sydd wedi’i freinio yn y rheolydd 

data. Mae Adran 8(d) Deddf Diogelu Data 2018 yn datgan y bydd hyn yn cynnwys prosesu 

data personol sy’n angenrheidiol ar gyfer arfer un o swyddogaethau’r Goron, un o 

Weinidogion y Goron neu un o adrannau’r llywodraeth h.y. ymgynghoriad yn yr achos hwn. 

5. Sut rydym yn storio eich data personol 

Bydd eich data personol yn cael ei storio’n ddiogel ar systemau’r Weinyddiaeth Gyfiawnder 

a/neu systemau a ddefnyddir gan y Weinyddiaeth Gyfiawnder i gasglu a dadansoddi 

ymatebion i’r Alwad am Dystiolaeth. Cyfyngir mynediad i’r rhai sydd ei angen at ddibenion 

rheoli, dadansoddi ac adrodd ar yr Alwad am Dystiolaeth.  

Rydym yn defnyddio system trydydd parti, Citizen Space, i gasglu ymatebion i’r Alwad am 

Dystiolaeth sy’n cael eu cyflwyno ar-lein. Yn y lle cyntaf, bydd eich data personol yn cael ei 

storio ar eu gweinydd diogel yn y DU. Bydd eich data personol yn aros ar weinydd Citizen 

Space a/neu’n cael ei drosglwyddo i system TG ddiogel y llywodraeth am ddwy flynedd cyn 

iddo gael ei ddileu. 

Tynnir dynodwyr personol o’r ymatebion cyn gynted ag y bo’n rhesymol ymarferol.  

6. Am ba mor hir byddwn yn cadw eich data personol 

Bydd eich data personol yn cael ei gadw am ddwy flynedd ar ôl i’r Alwad am Dystiolaeth 

ddod i ben, oni bai ein bod yn nodi nad oes angen ei gadw’n barhaus cyn hynny. 

7. Rhannu data 

Gall y Weinyddiaeth Gyfiawnder benodi prosesydd data, sy’n gweithredu ar ran yr Adran ac 

o dan ein cyfarwyddyd ni, i helpu i gasglu, rheoli neu ddadansoddi ymatebion i’r Alwad am 

Dystiolaeth hon. Pan fyddwn yn gwneud hynny, byddwn yn sicrhau bod prosesu data 

personol yn dal yn cael ei wneud unol â deddfwriaeth diogelu data. 

Y Weinyddiaeth Gyfiawnder yw’r rheolydd wrth brosesu data personol at ddibenion yr Alwad 

am Dystiolaeth hon. Rydym yn gwybod pa mor bwysig yw diogelu eich data personol a 

chydymffurfio â chyfreithiau diogelu data. Byddwn yn diogelu eich data personol drwy gydol 

y prosiect a dim ond pan fydd yn gyfreithlon gwneud hynny y byddwn yn ei ddatgelu. 

8. Defnyddio dadansoddiad gyda chymorth deallusrwydd artiffisial 

Efallai y byddwn yn defnyddio offer dadansoddi cymeradwy, gan gynnwys offer gyda 

chymorth deallusrwydd artiffisial, i gefnogi’r gwaith o drefnu, crynhoi neu ddadansoddi’n 

thematig yr ymatebion i’r Alwad am Dystiolaeth. Cyfarwyddir ymatebwyr i beidio â chynnwys 

data personol yn eu hymatebion ysgrifenedig. Pan fydd data personol yn cael ei nodi, bydd 

camau priodol yn cael eu cymryd i’w reoli yn unol â gofynion diogelu data’r Weinyddiaeth 

Gyfiawnder cyn i ymatebion gael eu dadansoddi gan ddefnyddio offer cymeradwy. Bydd 

swyddogion y Weinyddiaeth Gyfiawnder yn adolygu ac yn sicrhau ansawdd allbynnau 

deallusrwydd artiffisial. 

9. Gwneud penderfyniadau awtomatig 

Ni fydd eich data personol yn cael ei ddefnyddio ar gyfer unrhyw benderfyniadau 

awtomataidd. 

10. Eich hawliau i’ch data personol 

Eich data personol chi yw’r data rydyn ni’n ei gasglu ac mae gennych chi gryn lais ynghylch 

beth sy’n digwydd iddo. Gan ddibynnu ar y sail gyfreithiol y prosesir eich data personol arni, 

ni fydd pob hawl yn berthnasol. 

• Eich hawl i gael mynediad - Mae gennych hawl i ofyn i ni am gopïau o’ch 

gwybodaeth bersonol. 

• Eich hawl i gywiro - Mae gennych hawl i ofyn i ni gywiro gwybodaeth bersonol sy’n 

anghywir yn eich barn chi. Mae gennych hefyd yr hawl i ofyn i ni lenwi gwybodaeth 

nad yw’n gyflawn yn eich barn chi. 

• Eich hawl i ddileu - Mae gennych hawl i ofyn i ni ddileu eich gwybodaeth bersonol 

mewn rhai amgylchiadau. 

• Eich hawl i gyfyngu ar brosesu - Mae gennych hawl i ofyn i ni gyfyngu ar brosesu 

eich gwybodaeth bersonol mewn rhai amgylchiadau. 

• Eich hawl i wrthwynebu prosesu - Mae gennych hawl i wrthwynebu prosesu eich 

gwybodaeth bersonol mewn rhai amgylchiadau. 

• Eich hawl i gludadwyedd data - Mae gennych hawl i ofyn i ni drosglwyddo’r 

wybodaeth bersonol a roesoch i ni i sefydliad arall, neu i chi, mewn rhai 

amgylchiadau. 

Os ydych chi’n dymuno arfer unrhyw un o’ch hawliau, cysylltwch â Swyddog Diogelu Data’r 

Weinyddiaeth Gyfiawnder: 
 
The Data Protection Officer  

Ministry of Justice  

5th Floor, Post Point 5.18  

102 Petty France  

Llundain  

SW1H 9AJ  

dpo@justice.gov.uk   

 

 

 

11. Sut mae cwyno 

Os oes gennych chi unrhyw bryderon am ein defnydd o’ch data personol, gallwch gysylltu â 

swyddog diogelu data’r Weinyddiaeth Gyfiawnder. 

Gallwch hefyd wneud cwyn i Swyddfa'r Comisiynydd Gwybodaeth os ydych chi’n anfodlon 

â’r ffordd rydym wedi defnyddio’ch data. 

Swyddfa'r Comisiynydd Gwybodaeth  

Wycliffe House  

Water Lane  

Wilmslow  

Cheshire  

SK9 5AF  

Rhif y llinell gymorth: 0303 123 1113  

Gwefan Swyddfa’r Comisiynydd Gwybodaeth: https://www.ico.org.uk 

  

 

mailto:dpo@justice.gov.uk
https://www.ico.org.uk/

